
tudestgas. II Cussegl ei dall'opiniun che la scoletta romontscha stoppi
esser suandada dall'instrucziun romontscha tras tuttas classas. Nua che quei
ei buca pusseivel autruisa, sto in scolast ambulont segirar quella continuaziun

indispensabla per salvar nies lungatg. II Cussegl ha plinavon era stuiu
s'occupar cun la situaziun creada entras la mort anetga dil niev parsura
dalla LR. El ei vegnius alla conclusiun da s'abstrahar d'ina radunonza da

delegai extraordinaria.

La suprastonza

II niev parsura ha saviu presidiar mo ina dallas sis sesidas dalla
suprastonza. En quella ei dr. Stiafen Sonder vegnius elegius sco viceparsura.
Cun la mort da v. cuss. guv. dr. Bezzola ha el stuiu surprender las ineumbensas

dil parsura. Prof. dr. Jachen Curdin Arquint ei vegnius confirmaus
sco nuder. Exequend il mandat dalla radunonza da delegai ha la suprastonza

elegiu Paul Michael e Martin Quinter sco suppleants dalla cumissiun
da gestiun.

Las sesidas da suprastonza ein mintgamai stadas dotadas cun in grond
diember da tractandas. Sper la predeliberaziun dallas damondas suttames-
sas al Cussegl han las instanzas per susteniment finanzial, damondas dil
persunal e la preparaziun e finanziaziun dallas differentas ediziuns
occupau ella.

II secretariat

Il secretariat ha era giu da purtar in buca pign buordi. La mort nun-
spitgada dil parsura e la liunga malsogna dall'inspectura da scolettas che

segidava denteren, cunzun la fin digl onn, cun il persunal dil secretariat
han buca fatg quel pli levs.

II giubileum da 25 onns dalla renconuschientscha dil romontsch sco

lungatg naziunal ha augmentau considerablamein igl interess per nossa
faviala. Quei fatg ei zun legreivels e per la Romontschia senza dubi positivs.
Da l'autra vart ha el per consequenza ch'il survetsch d'in formaziuns pren
per temps enormas dimensiuns. Damondas per scret ed a bucca e biaras vi-
setas pretendan bia temps. Ei setracta denton cheu d'ina missiun che
decida buca pauc davart la tenuta dils buca Romontschs viers nos problems.
Perquei ha il secretari era teniu per pugn d'honur da dar suatientscha a
damondas dalla Pro Helvetia da retscheiver ed orientar hosps digl exteriur

davart nossas relaziuns. Quei tonpli che la Pro Helvetia demuossa
adina puspei sia beinvuglientscha viers nossas instanzas, surtut per nossas

ediziuns.

